
					पुटमेतत् सुपुष्टितम्

शूत्कारिदीर्घश्वसितानुबन्धैर्निवेदितोद्वेगगतिप्रयासः ।

अतिप्रवेशात्खरमार्गणोऽसौ निरस्यमानो विफलत्वमेति ॥ ४६ ॥



श्रीरत्नचन्द्रवरवाजिगजोर्जितेऽस्मि-

न्गम्भीरराजकुलनाम्नि महासमुद्रे ।

अश्नाति मूढमतिरीश्वरतामवाप्तु-

माशावशात्क्षितिपतेर्बहु कालकूटम् ॥ ४७ ॥



विरम विरम नेयं पान्थ नम्राम्रमाला

बधिर खदिरपाली निष्फलैषा प्रयाहि ।

इति बहुविधमुक्तः सेवकोऽन्यापदेशै-

स्त्यजति न विपुलाशापाशबद्धः कुसेवाम् ॥ ४८ ॥



प्रम्लाना सरसत्वमेति न पुनर्मालेव लग्नातपा

भग्ना काचमयीव संघिघटना योगेन न श्लिष्यति ।

सेवा दीपशिखेव दुर्गतगृहे संधार्यमाणा परं

निःस्नेहा क्षयमेति खेदजनितैरुच्छ्वासमालानिलैः ॥ ४९ ॥



कस्त्वं गत्वर सेवकस्त्वरितता कस्मात्प्रभुर्दृश्यते

लाभः कस्तव तत्र वेत्रिविपुलाघातैः शिरस्ताडनम् ।

किं मृद्गासि मुदा विशालचरणैर्मिथ्यैव रथ्यामिमां

बन्धो वन्ध्यनरेन्द्रभव्यभवनभ्रान्त्या विडम्ब्यामहे ॥ ५० ॥



सुप्ताकर्षणदाम धाम महतो मोहस्य दैन्यस्य वा

सेवाक्लेशमहर्निशं विषहते यो वित्तलेशाशया ।

प्रस्फूर्जद्वडवाग्निगर्भगहनोद्भूतोर्मिमालाकुलं

संक्षुब्धं मकराकरं प्रविशति श्रीरत्नलब्ध्यै न किम् ॥ ५१ ॥



व्यर्थात्यर्थगतागतव्यतिकरैरश्रान्ततीव्रत्वरो

द्वारालोकनतत्परः परिजनैरुत्सार्यमाणः परम् ।

यत्नेनैव पुरः प्रवेशकलनैः क्लेशावमानाश्रयः

सर्वापत्पिशुनः शुनः सदृशतामालप्स्यते सेवकः ॥ ५२ ॥





१. अन्योक्तिभिः. २. उक्तिप्रत्युक्तिरूपोऽयं श्लोक्तः.

